
لاوارث بچوں کے حقوق: اسلامی تعلیمات اور ملکی قوانین  کی روشنی میں تجزیہ
THE RIGHTS OF ABANDONED CHILDREN (AN ANALYSIS IN THE LIGHT OF ISLAMIC TEACHINGS AND NATIONAL LAW)
[footnoteRef:1]* Lutufullah Brohi [1: * Ph. D Scholar, Department of Comparative Religion & Islamic Culture, University of Sindh, Jamshoro.] 

[footnoteRef:2]** Dr.Jabeen Bhutto [2: ** Associate Professor, Department of Comparative Religion & Islamic Culture, University of Sindh, Jamshoro.] 

ABSTRACT 
In contemporary Islamic societies, the growing influence of Western culture, the wars imposed upon Muslim nations, and the recurring natural calamities and crises within our homeland have collectively contributed to a noticeable increase in the number of orphaned and abandoned children. Islamic teachings categorically prohibit all practices and circumstances that lead to the deprivation of a child’s lineage or guardianship. Nevertheless, when such children are found within society, Islam mandates that they be afforded the same social, legal, and economic protection as any other child. Islamic jurisprudence places profound emphasis on the care, upbringing, and moral training of destitute and helpless children. The classical jurists elaborated these directives comprehensively under the title “Aḥkām al-Laqīṭ”—the rulings pertaining to foundlings. In Pakistan as well, various legislative frameworks have been established over time to safeguard children’s rights, which, both directly and indirectly, encompass the rights of orphaned and abandoned children. These laws and measures aim to resolve their social difficulties and empower them to become morally upright and productive members of society. This study offers a comparative and analytical examination of the rights of orphaned and abandoned children in the light of **Islamic teachings** and **national legislation. It seeks to highlight the harmony between Islamic jurisprudence and modern legal systems in ensuring the welfare, protection, and dignified upbringing of such vulnerable members of the community.
Keywords: Abandoned children, Aḥkām al-Laqīṭ, Islamic jurisprudence, Pakistan law, social protection.
اسلام میں امن وامان  ،مہذب معاشرہ کا قیام   اور اس کی اصلاح کا خصوصی اہتمام کیا گیا ہے ۔ معاشرہ میں رہنے والے تمام افراد کے حقوق کے حتیٰ کہ  لاوارث بچوں کے احکام کو  بھی بیان کیا گیا ہےتاکہ معاشرہ کا یہ فردبھی تہذیب واخلاق سےآراستہ ہو۔کیوں کہ معاشرہ میں اگرلاوارث بچوں کی کفالت ،اصلاح اور تربیت کا انتظام اورلاوارث ہونے کے اسباب کا روک تھام نہ کیا گیا تو  یہ معاشرہ میں فساد اورعدم توازن کا باعث بنے گا۔شریعت اسلامیہ نے ایسے لاوارث ،نادار اوربے آسرا بچوں کی کفالت، اصلاح اورتعلیم وتربیت کے احکام جاری فرمائے اور ان کی  احتمالی صورتوں کوفقہاء کرام نے "احکام اللقیط" کے نام سے الگ بیان فرمایا۔وطن عزیزمیں بھی  بچوں کےحقوق  حوالے سےمختلف اوقات میں قانون سازی کی گئی جن میں ضمناً لاوارث بچوں کے حقوق کو بھی بیان گیاتاکہ ان  کے معاشرتی مسائل حل ہوسکیں اور ایسے بچے بہترین تربیت  پاکر معاشرے  کےاچھے افراد بن سکیں۔اسلامی معاشرہ میں مغربی تہذیب کے اثرات   ،اسلامی ممالک پر مسلط کردہ جنگوں اور  ماضی قریب میں وطن عزیزکےاندر وقتاً فوقتاًآنے والی آفات وحوادث  کی وجہ  سے لاوارث بچوں  کے تعدادمیں اضافہ ہوتاجارہا ہے۔اسلام ایک کامل وصالح معاشرہ کی تشکیل پرزوردیتاہے اورلاوارث بچے ہمارے معاشرے کا حصہ ہیں ۔ان کی بہترتعلیم وتربیت اورکفالت سے صالح معاشرہ کا مقصدحاصل ہوتاہے،یہی وجہ ہے کہ  ان کی تربیت،کفالت اور شرعی احکامات کو فقہاء  نے "احکام اللقیط" کے  نام سے  کتب فقہ میں بیان کیاہے  ۔ اسی طرح وطن عزیز میں   لاوارث بچوں کے حقوق سے متعلق   قانون سازی ہوتی رہی ہے۔
لاوارث کی لغوی اور اصطلاحی تعریف
عربی میں" لاوارث" کے مفہوم کو جو لفظ ادا کرتاہے وہ "لقیط"ہے۔لقیط کے معنیٰ ہے  گراپڑاہوابچہ جسےاٹھالیاگیاہو،لقيط:یہ"فعيل"کے وزن پرہےاور"مفعول"کےمعنی میں آتا ہے، یعنی "ملقوط" (جو اٹھایا گیا ہو) جیسے "جریح" (زخمی) یہ مجروح کے معنیٰ میں ہے۔یہ اس چیز کا نام ہے جو اٹھائی جائے یا زمین سےاٹھا لی جائے۔اسی سے"اللقط" کا لفظ بھی آیا ہے،جس کا مطلب زمین سے کسی چیز کو اٹھانا ہے۔ یہ لفظ ہراس چیزپر بولا جاتا ہے جو زمین سے اٹھائی جائے،لیکن عربوں میں یہ خاص طور پر ایسے بچے کے لیے استعمال ہونے لگا جو پھینکا ہوا ،یا راستے میں چھوڑا ہوا ہو۔اسے "لقيط" (ملقوط) اس لیے کہا جاتا ہے کہ اس کا انجام اورعاقبت اٹھایا جانا ہے،کسی چیز کو اس کے انجام کے اعتبار سے نام دینا زبان میں عام بات ہے، جیسا کہ اللہ تعالیٰ کے فرمان میں آیا ہے:" اِنِّىْٓ اَرٰىنِيْٓ اَعْصِرُ خَمْرًا(میں نے خواب میں خود کو شراب نچوڑتے ہوئے دیکھا۔"انگور کو "خمر" (شراب) اس لیے کہا گیا کیونکہ نچوڑے جانے کے بعد وہ شراب بن جاتا ہے۔ [endnoteRef:1]  [1:   علاء الدین،ابوبکربن مسعودالکاسانی،بدائع الصنائع فی ترتیب الشرائع،الطبعة الثانیة (بیروت:دارالکتاب العربی ،1982) 5/221۔] 

ابن عرفہ المالکی ؒکے مطابق: "صغيرآدمي لم يُعرف أبوه ولا رِقّه"ایسا چھوٹا بچہ جس کے والد یا غلام ہونے کا علم نہ ہو۔"حنابلہ کی جامع تعریف  علامہ مرداوی الحنبلیؒ نے کہا:  "طفلٌ لا يُعرف نسبه ولا رقّه نُبِذَ أوضلّ إلى سنّ التمييز""ایسا بچہ جس کا نسب یا غلامی معلوم نہ ہو اورجسے پھینک دیا گیا ہو یا گم ہو گیا ہو یہاں تک کہ وہ سمجھدار ہو جائے۔ایسا بچہ جس کا نسب یا والدین معلوم نہ ہوں اور نہ اس کا کوئی کفیل ہو، خواہ وہ گمشدہ ہو یا جان بوجھ کر پھینک دیا گیا ہواورجو اپنی ضروریات خود پوری کرنے کے قابل نہ ہو،اسے"لقیط"کہا جاتا ہے۔یہ تعریف لاوارث کے مفہوم کو مکمل طور پر واضح کرتی ہے۔[endnoteRef:2] [2:  عمربن محمدالسبیل احکام اللقیط فی الفقه الاسلامی،(رسالة مقدمة لنیل شهادة الماجستیر فی الفقه الاسلامی،جامعه ام القریٰ مکة المکرمة،)15] 

132
132
لقیط کی عمرکے حوالے سےفقہاء کے درمیان اختلاف پایا جاتا ہے۔ احناف اسے پیدائش کے فوراً بعد کا معاملہ سمجھتے ہیں، جبکہ مالکیہ اورحنابلہ اسے سنِ بلوغ یا خود کفیل ہونے  تک وسعت دیتے ہیں اور شوافع و حنابلہ اسے صرف سنِ تمییز تک محدود رکھتے ہیں۔ ۔  شیخ عبد الکریم زیدان فرماتے ہیں:  والراجح في تعريف اللقيط وتحديد عمره ما ذهب إليه الحنابلـة فاللقيط يمكن أن يكون حديث الولادة ، ويمكن أن يكون صغيرا غير مميز أو مميزا ما لم يبلغ"لقیط کی تعریف اور عمر کے تعین میں راجح بات وہی ہے جو حنابلہ نے کہی، کہ لقیط نومولود بھی ہو سکتا ہے، اور ایسا چھوٹا بچہ بھی جو غیر ممیّز ہو یا ممیّز ہو، جب تک وہ بالغ نہ ہو جائے[endnoteRef:3]" [3:    عيدي زيان احکام اللقیط دراسة تاصیلیة ذكرة لنيل شهادة الماجستير قسم الشريعة تخصص أصول الفقه 1426هـ 38:] 


لاوارث بچوں کی کفالت
خلفاء راشدین کے دورمیں گمنام اورلاوارث بچوں کی "کفالت" بیت المال سے کی جاتی تھی۔خوارک اور دیگر مصارف کے علاوہ  اس کے لیے سو درہم وظیفہ مقررکرتے،جواس کاکفیل اور ولی لے کر جاتا ،امیرالمومنین سال میں ایک مرتبہ اس بچہ کو دیکھتے اور اس کے حق میں حسن سلوک کی ہدایت کرتے اور اس کی رضاعت اور پرورش کے اخراجات کاحکم دیتے۔ گمنام ،لاوارث کانفقہ بیت المال سے ہوگااور یہی حضرت عمررضی اللہ عنہ اور سیدناعلی رضی اللہ عنہ سے مروی ہے۔دلیل اس کی یہ ہے کہ لقیط ایک ایسامسلمان ہے جو کمانے سے عاجزہے نہ اس کاکوئی مال ہے اور نہ ہی کوئی قرابت دار،  تو اسے اس کی طرح سمجھاجائے گا جس کا کچھ مال نہ ہو[endnoteRef:4]۔جیسےمعذوراورتنگ دست کاخرچ بیت المال سے ہوتاہے اسی طرح لاوارث ولقیط کابھی خرچ بیت المال سے ہوگااوراس کی دلیل یہ ہے لقیط کی میراث بیت المال میں داخل ہوتی ہے۔[endnoteRef:5]  [4:  ابن نجیم شیخ زین الدین ابن نجیم،البحرالرائق:،(کوئته،مکتبه رشیدیه)،ج5/ص 144]  [5:  عمربن محمدالسبیل احکام اللقیط فی الفقه الاسلامی،(رسالة مقدمة لنیل شهادة الماجستیر فی الفقه الاسلامی،جامعه ام القریٰ مکة المکرمة،15] 

لاوارث ہونے کے اسباب اور وجوہات اور ان کاسد باب 
احکام اللقیط فی الفقہ الاسلامی میں  عمربن محمد السبیل  نے لاوارث ہونے کے اسباب   مندرج ذیل  شمار کیے ہیں:
لاوارث بچہ جنسی تسکین کے لیے غیرشرعی میلاپ کی وجہ سے پیدا ہو، پھر عار اور بدنامی کے ڈر سے اسے پھینک دیا جائے، تو عام طور پر لاوارث اور لقیط کا سبب یہی ہوتا ہے۔ اسی وجہ سے جن ممالک میں حدود و قصاص کا اجراء ہے، فحاشی اور بے حیائی اور اس کے اسباب پر پابندی ہے، وہاں لاوارث بچوں کی تعداد ان ممالک کے مقابلے میں بہت کم ہے جہاں مذکورہ چیزیں نہیں ہیں۔ اسی لیے لاوارث اور لقیط کے واقعات کو کم کرنے کے لیے از حد ضروری ہے کہ ان تمام اسباب پر قابو پایا جائے۔بالغ ہوتے ہی نوجوان بچے اور بچیوں کی شادیاں کروادی جائیں ،  کیوں اسلام میں مناکحت کامقصد صرف جنسی تسکین نہیں بلکہ تناسل اور تولد بھی ہے۔ ۔  کبھی بچے کو بھوک، افلاس اور اس کی پرورش سے عاجز آنے کی وجہ سے پھینک دیا جاتا ہے۔  مطلقہ عورت کو بچہ ایسے سابق شوہر سے ہوتا ہے جس نے اسے طلاق دی ہے یا بڑی مدت تک اس سے دور رہا ہے۔ اب عورت اس بچے کو اس کے والد سے عداوت اور دشمنی کی بنا پر گم کر دیتی ہےاور کبھی اس کا عکس بھی ہوتا ہے کہ شوہر عورت اور اس کے اہل خانہ کو تکلیف دینے کے لیے ضد اور انا کی وجہ سے اپنا بچہ گم کر دیتا ہے،جنگوں میں یا اپنے علاقے سے جلاوطن ہونے پر بچے والدین سے بچھڑ جاتے ہیں۔  حادثات مثلاً: زلزلے، بارشیں اور سیلاب وغیرہ میں بھی بچے گم ہو جاتے ہیں یا اپنے والدین سے بچھڑ جاتے ہیں[endnoteRef:6]۔۔پاکستان میں لاوارث بچوں کی تعداد میں حالیہ برسوں میں اضافہ دیکھا گیا ہے، خاص طور پر کراچی جیسے بڑے شہروں میں۔ 2022 کی ایک رپورٹ کے مطابق، کراچی میں 290 نومولود بچوں کی لاوارث لاشیں ملی تھیں، جو معاشرتی مسائل اور غیر ذمہ دارانہ رویوں کو ظاہر کرتی ہیں۔[endnoteRef:7] [6:  ایضاً،ص:19]  [7:     ARYNews.tv | Urdu - Har Lamha Bakhabar۔] 

لاوارث ہونے  کے کچھ اسباب غزہ  کے مقالہ نگار  وجیہ  عبد اللہ سلیمان ابومعیلیق نے اپنے  مقالہ" أحكام اللقيط في الفقه الإسلامي مقارنة بقانون الأحوال الشخصية المعمول به في قطاع غزة"میں ذکر کیے ہیں ،یہاں ان کا خلاصہ پیش کیاجاتاہے: اگر ہم معاشرے میں لقطاء (لاوارث بچوں) کے وجود کے اسباب کا جائزہ لیں تو ہمیں  عمومی طور پر درج ذیل  اسباب معلوم ہوتے ہیںَ:
غربت اورافلاس :جب والدین غربت یا تنگدستی کا شکار ہوں، یا ماں کسی دیرینہ بیماری میں مبتلا ہواور خاندان  کی کفالت کے قابل نہ ہو، تو والدین بچے کو اسپتال یا کسی اورجگہ چھوڑ دیتے ہیں۔ان کا مقصد یہ ہوتا ہے کہ کوئی دوسرا ہمدرد اس کی پرورش کرے اور وہ بھوک افلاس سے بچ جائے۔ حالانکہ بچہ قانونی شادی کے تحت پیدا ہوا ہوتا ہے، لیکن وہ "لقیط" بن جاتا ہے۔گمشدگی یا اغوا:کبھی بچے کو دشمنی یا استحصال کے مقصد سے اغوا کیا جاتا ہے، یا ایسے والدین جو خود اولاد سے محروم ہوں،بچہ چراتے ہیں۔بعض اوقات بچے کو کسی مارکیٹ، گاڑی یا عوامی جگہ میں والدین سے جدا کر دیا جاتا ہےاورجب اس کا سراغ نہیں لگتا تو کوئی اجنبی اس کی کفالت اوردیکھ بھال کرنے لگتا ہے۔جنگیں اورقدرتی آفات:جنگوں اور قدرتی آفات (زلزلے، سیلاب، یا سونامی) کے دوران، لوگ اپنے گھروں سے نکلنے پر مجبور ہوتے ہیں اور بچوں کو چھوڑ دیتے ہیں۔ اس کے نتیجے میں کئی بچے اپنے والدین سے جدا ہو جاتے ہیں۔ جب انہیں تلاش کیا جاتا ہے، تو وہ "مجہول النسب" قرار دیے جاتے ہیں اور "لقیط" کہلانے لگتے ہیں۔یہ اسباب معاشرتی، اقتصادی اور قدرتی حالات کے اثرات کو ظاہر کرتے ہیں جو بچوں کے لاوارث ہونے کا سبب بنتے ہیں۔حرام زنا:اسلام نے زنا کو حرام قرار دیا ہے اور اس کے ارتکاب پر سخت سزائیں مقرر کی ہیں تاکہ اس کے پھیلاؤ کو روکا جا سکے۔ زنا کے نتیجے میں نسب ضائع ہو جاتا ہےاور ایسے بچے جو زنا کے نتیجے میں پیدا ہوتے ہیں، وہ اپنے والدین کے جرم کا شکار بنتے ہیں اور معاشرتی مشکلات کا سامنا کرتے ہیں۔ غزہ جیسے علاقوں میں ہر سال درجنوں بچے ایسے پیدا ہوتے ہیں جنہیں "لقیط" قرار دیا جاتا ہے اور وہ ریکارڈ میں درج کیے جاتے ہیں۔ بعض اوقات ایسے بچے قتل بھی کر دیے جاتے ہیں یا کسی دوسرے طریقے سے ان کی حالت میں بہتری لانے کی کوشش کی جاتی ہے۔ماں کا نسب ثابت کرنے میں ناکامی:بعض اوقات بچے ایسے نکاح کا نتیجہ ہوتے ہیں جسے ماں ثابت نہیں کر پاتی یا جہاں دونوں فریقوں کا مقصد اولاد نہ پیدا کرنا ہوتا ہے جسے نکاح مسیار کہاجاتاہے۔ اگر حمل ہو جائے تو والدین اس بچے کو ختم کرنے کی کوشش کرتے ہیں تاکہ پیچیدگیوں سے بچا جا سکے اور اس کے نتیجے میں بچے کا نسب غیر واضح ہو جاتا ہے۔بعض اوقات شوہر اپنی بیوی پر شک کرتا ہے یا بیوی اپنے شوہر سے نفرت کرتی ہے، جس کی وجہ سے دونوں اپنے بچے کو چھوڑ دیتے ہیں۔ شوہر یہ سمجھتا ہے کہ بچہ اس کا نہیں ہےاور بیوی بھی اپنے شوہر سے رشتہ ختم کرنے کی کوشش کرتی ہے۔ اس صورت میں بچہ غیر محفوظ رہتا ہے اور اس کا مستقبل غیر یقینی ہو جاتا ہے۔غزہ جیسے علاقے میں ہر سال تقریباً دس بچے ایسے پیدا ہوتے ہیں جنہیں "لقیط" لاوارث قرار دیا جاتا ہے اور وہ اداروں کے ریکارڈ میں درج کیے جاتے ہیں۔ اس کے علاوہ بہت سے بچے قتل کیے جاتے ہیں یا وہ ایسے حالات میں ہوتے ہیں جہاں ان کی حالت کا کسی کو علم نہیں ہوتا  اور انہیں اداروں سے باہر کسی دوسرے طریقے سے سنبھالا جاتا ہے [endnoteRef:8] ۔بچوں کے لاوارث اور گم ہونے کے اسباب  اور وجوہات کا تفصیلی ذکر ہوچکا ہےکہ کن وجوہات کی بنیاد پر معاشرے میں لاوارث بچوں کی کثرت ہوتی ہے۔  معاشرہ  اور سوسائٹی پر اس کے کیا منفی اثرات پڑتے ہیں ، اب ضروری ہے کہ مختصراً ان اسباب اور وجو ہات کا سدِباب ذکر کیا جائے کہ کس طرح  لاوارث بچوں کی کثرت کو روکا جائے ۔بچوں کے لاوارث ہونے کے اسباب کا سدباب اور روک تھام اسلام کی تعلیمات اور سماجی رویوں کے مطابق مختلف طریقوں سے ممکن ہے۔ اس میں معاشرتی، شرعی اور قانونی پہلو شامل ہیں، جو اس مسئلے کے حل کے لیے معاون ثابت ہو سکتے ہیں۔ ذیل میں اس کا تفصیل سے جائزہ پیش کیا جاتا ہے۔ [8:   أحكام اللقيط في الفقه الإسلامي مقارنة بقانون الأحوال الشخصية المعمول به في قطاع غزة); من كلية الشريعة والقانون في الجامعة الإسلامية – بغزة 1427هـ - 2006م ) صفحہ 9-12] 

اسباب اور وجو ہات کا سدِباب
بچوں کے لاوارث ہونے کا ایک اہم سبب   زنا ہے ، زنا کے روک تھام کے لیے ضروری اقدامات کرنا لازم ہے   مثلا منبر ومحراب کے ذریعے اس کے نقصانات بیان کی جائیں  اس کی  معاشرتی  ،قانونی  اور شرعی  برائی   وحرام ہونے کی تعلیم کو عام کیا جائے کہ اسلام میں زنا کو حرام قرار دیا گیا ہے اور اس کے لیے سخت سزائیں مقرر کی گئی ہیں ،تاکہ اس کی حوصلہ شکنی کی جا سکے۔اسلامی تعلیمات میں عورتوں کی عفت وحفاظت کے لیے جو قوانین ہیں    جن سے زنا کا روک تھام ممکن ہے اس کے نفاذ کو یقینی بنایا جائے ۔مرد وزن کے غیر ضروری اختلاط ،فحاشی وعریانی کے اسباب  پر پابندی اور حجاب اوراسلام میں  ازدواجی زندگی  کے برکات  کی اہمیت اور فضیلت کو بڑھایا جائے ۔زنا کی روک تھام کا ایک اہم سبب نکاح بھی ہے اسی لیے ضروری ہے کہ  نکاح کو آسان اور سادہ بنایا جائے اور اس کی ترغیب دی جائے ویسے بھی نکاح کے غیر ضروری رسومات جہیز  اس وقت نکاح کے تاخیر کا سبب بن رہا ہے۔ جب نکاح آسان ہوگا تو لوگ بے راہ روی سے بچ جائیں گے اور حلال طریقے سے اولاد پیدا کریں گے۔اسلام میں ہر بچے کا نسب ثابت کرنا ضروری ہے اور اس میں کسی بھی قسم کی غلطی کا سدباب کیا گیا ہے۔ ۔زنا یا غیر شرعی تعلقات سے پیدا ہونے والے  یا لاوارث ملنے والے بچوں کے لیے قانونی اور شرعی طریقے سے نسب کا تعین کرنا اور انہیں شناخت دینا۔ قانونی طور پر بچوں کے نسب کی تصدیق کرنے کے لیے ڈاکٹری تجزیے یا ڈی این اے کے ذریعے ان کا نسب ثابت کرنا۔اسلام میں ازدواجی تعلقات کو احترام، محبت اور اعتماد پر مبنی بنایا گیا ہے اور اسے زبان عام زد محاورہ  میان بیوی ایک گاڑی کے دوپہے ہیں سے بھی زیادہ مضبوط بنایاہے۔ اللہ تعالی کا اارشاد ہے: هُنَّ لِبَاسٌ لَّكُمْ وَ اَنْتُمْ لِبَاسٌ لَّهُنَّ[endnoteRef:9]تمہاری بیویاں تمہاری لباس ہیں اور تم ان کے لباس ہو۔" شوہر اور بیوی کے درمیان اعتماد اور محبت کو بڑھانا اور ازدواجی تعلقات کے بارے میں تعلیم دینا تاکہ ان کے درمیان شک یا بدگمانی نہ ہو ۔ازدواجی مسائل کا شرعی حل یہی ہے کہ  کسی بھی شک کی صورت میں شرعی طریقہ کار اپنایا جائے اور مسائل کو صلح یا شریعت کی رہنمائی سے  حل کیا جائے ۔ [9:  القرآن الکریم ،سورہ بقرہ آیت:] 

لاوارث بچے کو اٹھانے کی مشروعیت 
فقہاء اور علماء اس بات پر متفق ہیں کہ ہےلاوارث و  لقیط  کو اٹھانا اور اس کی کفالت کرنانہ صرف جائزہے بلکہ یہ نیکی اور خیر کے اعمال میں سے ہے جسے سرانجام دینے والا اجر وثواب کامستحق ہے۔ اس  مشروعیت  کی تاکید بہت سے شرعی دلائل سے  ثابت ہوتی ہے،قرآن کریم میں لاوارث بچوں (لقیط) کو اٹھانے کی مشروعیت اور جواز کے بارے میں روشنی ڈالی گئی ہے، جس کے لیے دو  جلیل القدر پیغمبر  حضرت موسیٰ علیہ السلام اور حضرت یوسف علیہ السلام کے واقعات بیان کیے گئے ہیں۔اللہ تعالیٰ سورہ قصص میں فرماتے ہیں:فَالْتَقَطَهُ آلُ فِرْعَوْنَ[endnoteRef:10] ""پھراس(موسیٰ) کوفرعون کے گھروالوں نے اٹھالیا"یہاں "التقاط" (اٹھانے) کا ذکر اس بات کی طرف اشارہ کرتا ہے کہ حضرت موسیٰ علیہ السلام کو بچانے اور زندگی دینے کا سبب آلِ فرعون کا انہیں اٹھانا بنا۔ ان کی والدہ نے اللہ کے حکم پر انہیں تابوت میں رکھ کر دریا میں چھوڑا تاکہ ان کی زندگی محفوظ ہو جائے۔اسی طرح حضرت یوسف علیہ السلام کے واقعے میں بھی "التقاط" کا ذکر آیا ہے۔ قرآن کریم  ارشاد ربانی ہےقَالَ قَاۗىِٕلٌ مِّنْهُمْ لَا تَـقْتُلُوْا يُوْسُفَ وَاَلْقُوْهُ فِيْ غَيٰبَتِ الْجُبِّ يَلْتَقِطْهُ بَعْضُ السَّـيَّارَةِ[endnoteRef:11] ان میں سے ایک نے کہا: یوسف کو قتل نہ کرو، بلکہ اگر کچھ کرنا ہی ہے تو اسے کسی گہرے کنویں میں ڈال دو تاکہ کوئی قافلہ آ کر اسے اٹھا لے۔"یہ مشورہ اس بات کی دلیل ہے کہ حضرت یوسف علیہ السلام کے بھائی ان کی زندگی بچانا چاہتے تھے اور جانتے تھے کہ انہیں کنویں میں چھوڑ دینا ان کے اٹھائے جانے اور محفوظ رہنے کا ذریعہ بنے گا۔تو معلوم ہواکہ التقاط بچہ کو زندگی فراہم کرتاہے ۔یہ دونوں واقعات اس بات کو واضح کرتے ہیں کہ لاوارث بچوں کو (التقاط) اٹھانا اور ان کی حفاظت کرنا انسانیت کی بقا اور زندگی کو محفوظ رکھنے کا ایک اہم ذریعہ ہے۔ حضرت موسیٰ اور حضرت یوسف علیہما السلام کے واقعات اس بات کی گواہی دیتے ہیں کہ انسان کی جان بچانے اور اسے محفوظ رکھنے کی شریعت میں خاص اہمیت ہے۔اللہ تعالیٰ کا ارشاد ہے:وَمَنْ أَحْيَاهَا فَكَأَنَّمَا أَحْيَا النَّاسَ جَمِيعًا"[endnoteRef:12] اورجوشخص کسی کی جان بچالے تو یہ ایساہے جیسے اس نے تمام انسانوں کی جان بچالی"(آسان ترجمہ قرآن) اگرچہ یہ آیت خاص طور پر لاوارث کے بارے میں نہیں ہے، لیکن اس کا مفہوم لاوارث بچوں پر بھی صادق آتا ہے، کیونکہ ان کی زندگی کو محفوظ رکھنا ایک عظیم انسانی خدمت ہے۔ [10: القرآن الکریم ،سورہ قصص،آیت:8]  [11: القرآن الکریم ،سورہ یوسف،آیت:10]  [12:  القرآن الکریم ،سورہ مائدہ ،آیت:32 ] 



لاوارث بچے   کو اٹھانےکاحکم 
اگر لاوارث بچے کے مرنے کا اندیشہ ہو،اوراس کی جان کو خطرہ ہو تو اس خطرے کی مختلف صورتیں ہیں، مثلاً:اگر بچہ کسی سمندر میں ہو جہاں اس کے ڈوبنے کا اندیشہ ہو،یا کسی دور دراز جنگل یا صحرا میں ہو،یا ایسی زمین اور جنگل میں ہو جہاں درندے بستے ہوں اور اس بچے کے مرنے کا خدشہ ہو اور وہاں اس بچے کے علاوہ کوئی اور نہ ہو، ان تمام صورتوں میں اکثر فقہاء نے دیکھنے والے پر اس لاوارث ولقیط کے  اٹھانے کو فرضِ عین کہا ہے۔کیونکہ یہ انسانی جان کی حفاظت کے زمرے میں آتا ہے اور نفوسِ انسانی کی حفاظت پر تمام لوگوںکا اتفاق ہے۔ لہذا اس نے اسے ہلاکت سے بچانے کے لیے اٹھالیا جو اس پر فرض ہے۔ یہ ایسے ہی ہے جیسے کسی نے بھوکے کو کھانا کھلایا تاکہ اس کی جان بچ سکے۔[endnoteRef:13]  [13: الهداية: المرغيناني، (173/2)] 

ابن حزم ؒنے فرمایا:
"ولا إثم أعظم من إثم من أضاع نسمة مولودة في الإسلام صغيرة لا ذنب لها حتى تموت جوعا وبردا أو تأكله الكلاب هو قاتل نفس عمدا بلا شك، وقد صح عن النبي: من لا يرحم الناس لا يرحمه الله[endnoteRef:14] "اسلام میں اس سے بڑا کوئی گناہ گار نہیں جس نے کسی نومولود معصوم بچی کو پھینک دیا اور وہ بھوک اور سردی کی وجہ سے مر گئی یا اسے کتوں نے کھا لیا۔ بلا شبہ کسی آدمی کا ایسا عمل قتلِ عمد میں شمار ہوگا"۔ [14:  المحلى: ابن حزم، (273/8] 

امام رازی ؒاس آیت کی تفسیر میں فرماتے ہیں:
"المراد من احیاء النفس تخلیصها من المهلکات مثل الحرق والغرق والجوع المفرط والبرد والمفرطین"[endnoteRef:15]
"انسان کو بچانے کا مطلب یہ ہے کہ اسے تباہ کن چیزوں سے چھٹکارا دلانا ہے، جیسے جلنا، ڈوب جانا، شدید بھوک، سردی اور حد سے زیادہ گرمی۔ [15:  فخرالدین محمد بن عمر الرازی، التفسیر الکبیر للفخر الرازی، الطبعة الثانیة (طهران، دارالکتب العلمیة) 11/213] 

اگر لاوارث بچہ ایسے پرامن   اور محفوظ جگہ پر ہو جہاں اس کے ہلاک ہونے کا اندیشہ نہ ہو، جیسے:مساجد، مارکیٹ، چوک و چوراہےاور راستے جہاں لوگوں کی آمدورفت ہوتو اس کو اٹھانے کے بارے میں فقہاء کا اختلاف ہے۔ اس میں دو مذہب ہیں۔ پہلامذہب:لاوارث کو اٹھانامستحب ہےیہ احناف کامذہب ہے ۔ان کی پہلی دلیل یہ ہے :حضرت علی رضی اللہ عنہ کے پاس  ایک آدمی کوئی لاوارث  بچہ  لے کرآیا تو حضرت علی رضی اللہ عنہ نے فرمایا:" هو حر،ولأن أكون وليت من أمره مثل الذي وليت أنت كان أحب إلي من كذاوكذا[endnoteRef:16] "یہ بچہ آزاد ہے  ،اگر میں اس کی اس طرح کفالت کرتاجیسے تم اس کے کفیل ہوتو یہ میرے لیے  اس اس طرح کے اعمال سے  زیادہ محبوب تھا۔حضرت علی رضی اللہ عنہ نے اس عمل کو اعمال خیر میں سے شمارکیاہے  اور اس کی کفالت کی ترغیب دی ہے  بلکہ ترغیب میں مبالغہ کیاہے اور اسے  بہت سے نیک اعمال پر فضیلت دی ہے۔یہ اس کے مستحب ہونے کی دلیل ہے۔ [16:  علاء الدین ،ابوبکربن مسعودالکاسانی ،بدائع الصنائع فی ترتیب الشرائع، الطبعة الثانیة (بیروت:دارالکتاب العربی ،1982) 198/6)] 

دوسرامذہب:لاوارث بچے کو اٹھانافرض کفایہ ہے
یہ  جمہور فقہاء کامذہب ہے ۔ان کے دلائل درج ذیل :ارشاد باری تعالیٰ ہے: وَتَعَاوَنُوْا عَلَي الْبِرِّ وَالتَّقْوٰى ۠[endnoteRef:17]  نیکی اور تقویٰ کے کاموں میں تعاون کرو" اور اس بات میں کوئی شک نہیں کہ لاوارث کو بچانااور اسے اٹھالینا  عمل صالح اور نیکی ہے،کیوں کہ اس میں کسی روح اور نفس کی زندگی بچاناہے  پس یہ اس طرح  واجب ہے جیسے  بھوک کی وجہ سے قریب المرگ  یا ڈوبتے کو بچاناہے۔اللہ تعالیٰ کاارشادہے:"وَ افْعَلُوا الْخَیْرَ لَعَلَّكُمْ تُفْلِحُوْنَ "[endnoteRef:18]  اچھے کام کرو تاکہ فلاح اورکامیابی پاسکو۔وجہ استدلال  یہ ہے کہ اللہ سبحانہ وتعالیٰ نے نیکی کرنے کاحکم دیاہے اور  لقیط ولاوارث کو اٹھاناجن نیکی کے کاموں کا حکم دیا گیا ہے ان میں سے  افضل ہے۔جب کسی ایک نے یہ فریضہ سرانجام دیاتو  باقی  لوگوں سے  ذمہ داری ساقط ہوگی۔ [17:  القرآن الکریم ،سورہ مائدہ،آیت:2 ]  [18:  القرآن الکریم ،سورہ حج،آیت:77 ] 

راجح مذہب
قوتِ دلائل کی بنا پر دوسرا مذہب راجح ہےکیونکہ کسی انسان کی جان کو بچانا فرض کی حیثیت رکھتا ہے۔ احناف کے دلائل کو لاوارث بچے کو اٹھانے کی فضیلت پر محمول کیا گیا ہے یعنی یہ عمل نیکی کے کاموں میں سے ہے۔ بہرحال اس کا حکم یہی ہے کہ یہ فرضِ کفایہ ہے، یعنی اگر ایک شخص بھی لاوارث بچے کو اٹھا لیتا ہے تو باقی لوگوں سے یہ ذمہ داری ساقط ہو جائے گی۔لیکن اگر لوگوں کی ایک جماعت نے کسی لاوارث بچے کو دیکھا اور اسے ایسے ہی چھوڑ دیا، یہ سوچ کر کہ بعد میں کوئی اور اسے اٹھا لے گا، تو یہ تمام لوگ گناہ گار ہوں گے۔ کیونکہ لاوارث بچے کو دیکھ کر بھی نہ اٹھانا اور اسے دوسرے لوگوں کے بھروسے پر چھوڑ دینا، اس کے ضائع ہونے یا ہلاک ہونے کا سبب بن سکتا ہے۔ علاوہ ازیں، ایسا رویہ اخلاقیات اور انسانی ہمدردی کے خلاف ہے ۔[endnoteRef:19]   [19:   د.وليد خالد الربيع احکام اللقیط فی الفقه الاسلامی۔ قسم الفقه المقارن والسياسة الشرعيةكلية الشريعة والدراسات الإسلامي،جامعة الكويت 1425 هـ /2004م)] 

لقیط کی تشہیر
فقہاء نے اس بات کی صراحت کی ہے کہ لاوارث یا لقیط کے ملنے کی صورت میں تمام ممکنہ ذرائع استعمال کرتے ہوئے اس بچے کی تشہیر کی جائے گی، تاکہ اس کی خبر عام ہو اور اس کے اہلِ خانہ جو اس سے بچھڑ چکے ہیں اسے تلاش کر سکیں یا کوئی اس کے نسب کا دعویدار سامنے آ سکے۔[endnoteRef:20]  [20:  احکام اللقیط فی الفقه الاسلامی،(رسالة مقدمة لنیل شهادة الماجستیر فی الفقه الاسلامی،جامعة ام القریٰ مکة المکرمة،اعداد عمربن محمدالسبیل 38۔] 

فقہاء نے ملتقط(لاوارث کو اٹھانے والے) کے قابلِ ترجیح ہونے کی صفات بیان کی ہیں جن میں سے چند درج ذیل ہیں:مسلمان کو کافر پر ترجیح دی جائے گی اگر لقیط کے کافر ہونے کا فیصلہ ہو تو بعض فقہاء کے نزدیک مسلمان اور کافر دونوں برابر ہیں لیکن احناف کا موقف ہے کہ مسلمان کو کافر پر ترجیح دی جائے گی کیونکہ مسلمان لقیط کی تربیت اسلامی تعلیمات کے مطابق کرے گاجو لقیط کے لیے دنیا اور آخرت میں فائدہ مند ہے۔[endnoteRef:21]عادل کو مستورالحال پر ترجیح دی جائے گی ،شوافع اور بعض حنابلہ کے مطابق عادل شخص کو مستورالحال (جس کی عدالت ظاہر نہ ہو) پر ترجیح دی جائے گی، کیونکہ عادل کی کفالت لقیط کے لیے زیادہ محفوظ ہے۔مالدار کو فقیر پر ترجیح دی جائے گی ،احناف، شوافع اور حنابلہ کے نزدیک مالدار کو فقیر پر ترجیح دی جائے گی، کیونکہ مالدار شخص لقیط کو زیادہ خوشحال زندگی فراہم کر سکتا ہے۔سخی کو بخیل پر ترجیح دی جائے گی،شوافع اور حنابلہ کا کہنا ہے کہ سخاوت کی صفت کے باعث سخی شخص بخیل پر مقدم ہوگا، کیونکہ اس کے ساتھ رہ کر لقیط اعلیٰ اخلاق اور فیاضی کی صفات سیکھ سکتا ہے۔مقیم کو مسافر پر ترجیح  حاصل ہوگی،مقیم شخص کو مسافر پر ترجیح دی جائے گی، کیونکہ قیام لقیط کے لیے زیادہ موزون اور محفوظ ہے۔شہری کو دیہاتی پر ترجیح دی جائے گی،بعض فقہاء کے نزدیک شہری کو دیہاتی پر ترجیح دی جائے گی، کیونکہ شہر میں قیام دینی و دنیاوی فوائد کے لیے زیادہ موزوں ہے۔۔ صحیح و تندرست شخص کو معذور یا بیمار پر ترجیح دی جائے گی، کیونکہ وہ لقیط کی بہتر کفالت کر سکتا ہے۔چوتھی صورت:اگر دونوں ملتقط مذکورہ صفات میں برابر ہوں اور ان میں سے ایک اپنا حق دوسرے کے حق میں چھوڑنے پر راضی ہو جائے، تو یہ جائز ہے۔ لیکن اگر دونوں اپنا حق چھوڑنے پر راضی نہ ہوں، تو فقہاء کے دو اقوال ہیں:قاضی ان دونوں میں سے کسی ایک کو لقیط کے حوالے کرے گا، جو اس کے نزدیک زیادہ مناسب ہو۔ احناف اور شوافع کا ایک قول یہی ہے۔اگر فیصلہ مشکل ہو تو قرعہ اندازی کی جائے گی اور جس کا نام نکلے گا، لقیط اس کے حوالے کیا جائے گا۔ مالکیہ اور حنابلہ کا یہی موقف ہے۔[endnoteRef:22] [21: ایضاً،ص:43]  [22:  ایضاً،ص: 46] 

طبی وسائل اور نسب کا تعین
مجمع الفقہ الاسلامی نے مکہ میں اپنی سولہویں نشست میں بصمہ وراثیہ پر غور کیا اور درج ذیل نکات سامنے آئے:
سائنسی طور پر یہ ایک انتہائی درست ذریعہ ہے جو طبِ شرعی (forensic medicine) کے کام کو آسان بناتا ہے۔اسے کسی بھی انسانی خلیے (cell) سے حاصل کیا جا سکتا ہے، جیسے خون، لعاب (saliva)، یا پیشاب وغیرہ۔ بصمہ وراثیہ تقریباً قطعی (definitive) نتائج فراہم کرتی ہے، خاص طور پر والدین اور بچوں کے نسب کے تعین یا نفی میں،یہ عام قیافہ (ظاہری مشابہت سے نسب کا تعین) سے کہیں زیادہ مضبوط اور درست ہے۔بصمہ وراثیہ میں غلطی کا امکان خود اس طریقے میں نہیں بلکہ انسانی غلطی یا نمونے کے آلودہ ہونے سے ہو سکتا ہے۔حفاظت اور رازداری: بصمہ وراثیہ کے استعمال میں انتہائی احتیاط اور رازداری ضروری ہے۔شریعت کے اصول اور قواعد کو بصمہ وراثیہ پر مقدم رکھا جائے گا۔نسب کے تعین میں استعمال کی اجازت: ان معاملات میں بصمہ وراثیہ پر انحصار کیا جا سکتا ہے: نامعلوم نسب پر تنازع: جب نسب معلوم نہ ہو اور شواہد ناکافی یا متضاد ہوں، یا شک کی بنیاد پر نسب کا فیصلہ کرنا ہو، جیسے مشتبہ جنسی تعلقات کا معاملہ۔بچوں کے آپس میں یا والدین کے ساتھ شبہات:  اسپتالوں یا بچوں کی نگہداشت کے مراکز میں بچوں کی شناخت میں شبہ ہو۔انابيب الأطفال (test tube babies) کی صورت میں بچوں کے نسب پر شبہ ہو۔[endnoteRef:23] [23:  قرارمع الفقهي الإسلامي ، الدورة السادسة عشرة المنعقدة بمكة ، من المدة : -21 26 1422/10/ هـ الذي يوافقه من : 2002/01/10-5 م) ] 



لقیط کو متبنیٰ بنانے کاحکم
اگر کسی لاوارث بچے کو کسی خاندان کا نام دیاجائے اور اس بات کی رعایت رکھی جائے کہ اسے  وراثت یامحرمیت کے احکام  برقرار ہوں  تو اس میں کوئی حرج نہیں۔یہ ّانتساب " محض نام کی حد تک ہوگا ،جو صرف لاوارث بچے کو سماجی سہولت ہوگی تاکہ بچہ  "لاوارث" یا " مجہول النسب " کہلانے کی  ذلت سے بچ سکے۔ شریعت کا ایک اہم اصول ہے "احکام کا دارو مدار مصالح اور منافع کو برقرار رکھنے اور مفاسد و نقصان کو دور کرنے کے لیے ہے۔اسی طرح یہ انتساب  بھی لاوارث بچہ  کے لیے مفید اور معاشرتی ضرر اور نقصان کو کم کرنے کا ایک ذریعہ ہے۔[endnoteRef:24] [24: احکام اللقیط دراسۃ  124] 

پاکستان میں لاوارث بچوں کے مسائل 
پاکستان میں لاوارث بچے زیادہ تر یتیم خانوں ،دارالامان اور فلاحی اداروں یاNGO,sکے  زیرکفالت رہتے ہیں،ایک بڑی تعداد ان بچوں کی سڑکوں،فٹ پاتھوں پر یا مزاروں پر یا کسی ورکشاپ میں مزدوری کرتے ہیں ۔یونیسف کی رپورٹ کے مطابق پاکستان میں تقریباً 42  لاکھ بچے ایسے ہیں    جویتیم ،بے سہارا اور لاوارثی کی زندگی گزاررہے ہیں،ان میں زیادہ تر بچے تعلیم وتربیت سے محروم اور مختلف نفسیاتی وسماجی دباؤ کاشکار ہیں۔[endnoteRef:25] [25:  UNICEF Pakistan (2022). *Situation Analysis of Children in Pakistan*. Islamabad: UNICEF] 

لاوارث بچوں کے حقوق اور آئین پاکستان 
آئینِ پاکستان 1973 کے  باب اول کے تحت پاکستان میں بسنے والے باشندوں کو جتنے بھی بنیادی انسانی   حقوق  دیے گئے ہیں  وہ بلا تفریق  رنگ ونسل ،ذات پات   اور عمر  کے   تمام افراد کو حاصل  ہیں ۔یہ حقوق  بچوں سمیت تمام  شہریوں کے لیے  ہیں  اور اس آئینی حقوق کی پاسدار ی کے لیے جزاوسزاکامکمل نظام دیا گیا[endnoteRef:26]۔ آئین پاکستان کے رو سےہر شخص کو آزادی اور جینے کا حق حاصل ہے ،کسی کو غیر قانونی طور یہ اختیار حاصل نہیں کہ پاکستان میں بنسے والے کسی فرد کی آزادی اور حق زندگی کو سلب کرسکے   : [26: آئین پاکستان 1973 آرٹیکل 199] 

“No person shall be deprived of life or liberty saves in accordance with law”[endnoteRef:27] [27:  The constitution of Pakistan 1973 article 9)] 

کسی بھی شخص کو غیر قانونی طور پر اس کی زندگی وآزادی سے محروم نہیں کیاجاسکتا۔آئین ِپاکستان کے رو سے ہرفرد کو آزادی کےساتھ جینے کاحق ہے اور کسی کو بھی غیر قانونی طور پر سلب کرنے کی اجازت نہیں فرد میں  بچے بھی شامل ہیں چاہے وہ لاوارث بچے ہی کیوں نہ ہو ۔ آئین کے اس دفعہ سے  لاوارث بچوں کو آزادی سے جینے کا حق ملتا ہے اور اسے ہرقسم کی غلامی ،جبری مشقت ،خاص طور پر چودھ سال سے کم عمر بچوں سے کارخانوں اور فیکٹریوں میں ملازمت کرانے پر پابندی ہے  ۔[endnoteRef:28]آئین کے اس دفعہ کے تحت  غلامی کے تمام اقسام ،جبری مشقت ،child Trafficking and Human Smuggling انسانوں کے سمگلنگ کو غیر قانونی قرار دیا گیا ہے ۔یہ قانون اگرچہ مطلقا  ًبچوں کو تحفظ  فراہم کررہا ہے لیکن ضمنا ًلاوارث بچے بھی اس قانون کے تحت   محفوظ رہ سکتے ہیں ۔آئین کے رو سے ہر شہری کی عزت نفس  کا خیال رکھناضروری ہے جسے کسی بھی صورت پامال کرنے کی اجازت نہیں ،خواہ قانون کی نظر میں کسی شخص یا بچے کی  حیثیت ملزم یامجرم کی ہی کیوں نہ ہواس قانون کو self –respect and Human Dignityکا قانون کہاجاتاہے۔[endnoteRef:29]"اس قانون میں اگرچہ لاوارث بچوں کا تذکرہ نہیں  لیکن اپنے عموم کی وجہ سے ہر شہری کے لیے  ہے ،لہذالاوارث بچہ کے لیے بھی اس قانون کا اطلاق ہے  ۔اس کی عزت نفس اور وقار کا خیال رکھنا بھی ضروری ہے ۔ملکی قوانین کے مطابق ہر بچے کو اپنے مذہب اور نظریات کے مطابق تعلیم حاصل کرنے اور مذہب کے مطابق عبادات کرنے کی مکمل اجازت ہے ۔نیز قانون کے  مطابق تعلیم کے حصول کے لیے ہرممکن سہولیات فراہم کرنا ریاست کی ذمہ داری ہے ۔ آئین پاکستان میں  تمام شہریوں کو مساوی حقوق دئےگئے ہیں ،ان میں کسی قسم کی تفریق اور امتیازی سلوک کو ممنوع قرار دیا گیا ہے ،خاص طور پر بچوں کے ساتھ امتیازی سلوک  سے منع کیا گیا ہے ۔"[endnoteRef:30] [28:  The constitution of Pakistan 1973 Article: 11(1-3)]  [29:   The constitution of Pakistan 1973 Article 14(1)]  [30:   The constitution of Pakistan 1973 Article: 25 (1)(2)] 

حقوق اطفال سے متعلق  وفاقی سطح پر ہونے والےقابل ذکر چند اہم  قوانین :
(1) Guardian and Wards Act 1890
(2) The Zainab Alert, Response and Recovery Act, 2020
(3) The Juvenile Justices System Act 2018
(4) Islamabad Capital Territory Child Protection Act, 2018
صوبہ پنجاب میں ہونے والی قانون سازی
درج ذیل قوانین جودرحقیقت بچوں کے حقوق کے حوالے سے   صوبہ پنجاب میں  رائج  ہیں۔عموم کی وجہ سے ان قوانین سے لاوارث اور بے سہارا بچے بھی مستفید ہوں گے۔
(1) The Punjab Court of Wards Act, 1903 The Punjab Laws Amendment Act, 2011
(2) The Child Marriage Restraint Act, 1929
(3) The Punjab Juvenile Smoking Ordinance 1959
(4)  The Punjab Juvenile Smoking (Amendment) Act, 2003
(5) The Worker’s Children (Education) Ordinance, 1972
(6) The Punjab Worker‟s Children (Education) (Amendment) Act, 2012
(7)  The Protection of Breast-Feeding and Child Nutrition Ordinance,
(8)  The Punjab Destitute and Neglected Children Act, 2004
(9) The Punjab Destitute and Neglected Children (First Amendment) Act, 2007
(10) The Punjab Destitute and Neglected Children (Amendment) Act, 2017
(11) The Punjab Restriction on Employment of Children Act 2016
(12)  Punjab Prohibition of Child Labor at Brick Kilns Act 2016۔

صوبہ پنجاب میں لاوارث  اور بے سہارابچوں کی نگہداشت او ان کو تما م تر بنیادی ضروریات زندگی فراہم کرنے کے لیے ایک قانون بنایا گیا ہے جس کا نام  The Punjab Destitute and Neglected children Act,2004 ہے ۔اس قانون میں یہ واضح کیاگیا  ہے کہ  جو بچے لاوارث اور بے سہارا  ہیں    انہیں ریاست کی جانب سے تمام تر ضروریات زندگی مہیا کی جائیں ۔اس قانون  میں تاکید کی گئی ہے کہ صوبہ پنجاب میں جو بچے  لاوارث  اوربے سہارا ہیں   انہیں کھانے پینے اور رہائش کی سہولت نہیں  انہیں آئینِ پاکستان 1973 کے تحت بنیادی انسانی حقوق    فراہم کرنا حکومت کی ذمہ داری ہے   ۔اس بات کو مدِنظر رکھتے ہوئے پنجاب حکومت نے  اس قانون سازی کے ذریعے  لاوارث بچوں کے تمام حقوق  کو تحفظ فراہم کیاہے [endnoteRef:31]۔قانون 2004 کے اس ایکٹ  کو مزید موثر بنانے کے لیے  2007 میں کچھ ترامیم کی گئیں   ،جسے  The Punjab Destitute and Neglected Children (First Amendment) Act, 2007کہاجاتا ہے  ،حقوق اطفال کے مذکورہ قوانین میں 2017 میں مزید ترامیم کی گئیں  اور نیا ایکٹ منظور کیاگیا جسے The Punjab Destitute and Neglected Children (Amendment) Act, 2017کا نام دیاگیا ہے ۔ [31:  The Punjab Destitute and Neglected Children Act, 2004] 

اس قانون میں بھی بچے کی عمر اٹھارہ سال سے کم مقرر کی گئی ،تاکہ زیادہ سے زیادہ افراد بچوں میں کی فہرست میں شامل ہوکر تحفظ حاصل کرسکیں ،اس قانون پر عمل درآمد کروانے کےلیے ایک ڈیپارٹمنٹ قائم کیاجائے گا جسے Child Protection Welfare Bureau کانام دیاجائے گا،    جو بچوں کی فلاح وبہبود کے لیے   درج ذیل امور سرانجام دے گا ۔جس مقصد کے لیے یہ ادارہ بنایا گیا ہے ان کے حصول کےلیے فنڈز قائم کرنا۔Child protection Institutions کے انتظامی امور سرانجام دینا  ،وہاں بچوں کوجو خدمات فراہم کی جارہی ہیں ان کی نگرانی کرنا۔بچوں کی سہولیات کی خاطر جگہ کا بندوبست کرنا۔عدالتوں میں بچوں کے مقدمات کی نگرانی کرنا [endnoteRef:32]۔بچوں کی فلاح وبہبود کے لیے علاقائی سطح پر کمیٹیاں قائم کی جائیں گی ،تاکہ قانون کے مذکورہ مقاصد بآسانی حاصل ہوں۔بچوں کے حقوق کو ہر ممکن  یقینی بنانے کےلیے  Child Protection Officers مقرر کیے جائیں گے   جو بچوں کے لیے قائم مراکز میں خدمات سرانجام دیں گے[endnoteRef:33]۔اس قانون کی رو سے بچوں کے حقوق کے لیے علاقائی سطح  پر آفیسرز اور Child Protection Units قائم کیے جائیں گے۔بچوں کی ضروریات  زندگی کی فراہمی کے لیے  اس قانون  کی رو سے فنڈز قائم کیے جائیں گے  ۔اس قانون کے مطابق جب کوئی  لاوارث اور بے سہارا بچہ ملے تو مجاز آفیسرزاس بچے کو فوری طور پر اپنے قبضے میں لے گا جیساکہ قانون میں ذکر کیاگیا ہے  کہ: [32:   The Punjab Destitute and Neglected Children Act 2003, Section: 9]  [33:   The Punjab Destitute and Neglected Children Act 2003, Section: 16)] 

Child protection officer may take into custody a destitute and neglected child and produce him before the Court within twenty-four hours of taking the child into such custody: Provided that where a destitute and neglected child is in the custody of his parent or guardian, the officer shall not take him into custody but shall in the first instance, make a report to the”[endnoteRef:34] [34:   The Punjab Destitute and Neglected Children (Amendment) Act, 2017, Section: 24)] 

(Child Protection Officer اپنے علاقے میں کسی بھی لاوارث بچے کو اپنے تحویل میں لے سکتا ہے اور وہ پابند ہے کہ ایسے بچے کو 24 گھنٹہ میں عدالت میں  پیش کرے ،بچے کو اپنی تحویل میں لینے سے پہلے   اس بات کی تحقیق کرلے کہ واقعی یہ بچہ بے گھر اور لاوارث ہے ،اگر بچہ اپنے والدین یاسرپرست کے ساتھ رہ رہا ہو تو ایسی صورت میں آفیسر ایک رپورٹ تیار کرکے عدالت میں جمع کروائے گا  اور بچے کو اپنی تحویل میں لینے کامجاز نہیں ہوگا۔صرف اس صورت میں بچے کو تحویل میں لے گا جب بچہ بھیک مانگ رہا ہو  یا والدین یا سرپرست کسی جرم میں مبتلی ہے ۔اس قانون کے مطابق کوئی شخص کسی  بھی بچے کو غیر قانونی طور پر اپنی تحویل میں نہیں رکھ سکتا جیساکہ قانون میں بیان کیاگیاہے  کہ "جب کوئی شخص کسی بچے کو غیر قانونی طور پر اپنی تحویل میں رکھتا ہے تو اس شخص کو عدالت کی جانب سے سزا کے طور پر تین ماہ سے لے کر  پانچ 5 ماہ تک قید کی سزا دی جاسکتی ہے اور ساتھ میں جرمانہ بھی ہے جو کہ 10 ہزار روپے سے لے کر  ایک لاکھ تک  ہے[endnoteRef:35] ۔قانون کے رو سے کسی بچے سے بھیک منگوانا  اور گداگری کروانا قابلِ سزا جرم”[endnoteRef:36] [35:   The Punjab Destitute and Neglected Children Act, 2004 Section:34]  [36:   The Punjab Destitute and Neglected Children Act 2004, Section:36] 

اگر کوئی شخص کسی بچے کو اس غرض سے اپنے  پاس رکھتا ہے  تاکہ اس سے بھیک منگوائے یااس کام کی ترغیب دیتا ہے تو عدالت کی جانب سے اس شخص کو  سزا کے طور پر 3 ماہ سے لے کر 5 پانچ سال   تک کی قید سنائی جاسکتی ہے اور ساتھ  میں جرمانہ بھی جو دس 10 ہزار سے لے کر ایک لاکھ تک کیاجاسکتاہے ،[endnoteRef:37] ۔  بچے کو نشہ آور اشیاء دینا ،یا اس کی طرح ترغیب دینا بھی جرم ہے[endnoteRef:38] اگر کوئی شخص کسی بچے کو نشہ آور چیز دیتا ہے  یا بغیر کسی  ڈاکٹر کی تجویز کے اس طرف لگاتا ہے    تو ایسے شخص کو عدالت کی طرف سے 6 ماہ سے لے کر 7 سال تک کی قید کی سزا دی جاسکتی ہے اور ساتھ جرمانہ بھی جو کہ 50پچاس ہزار سے لے کر 3 لاکھ  تک کیاجاسکتاہے )اسی طرح بچے کو شراب خانے  میں لے جانا یا جس جگہ شراب بنائی جاتی ہے وہاں لے جانا بھی قانوناً جرم ہے[endnoteRef:39]۔اس قانون کے مطابق بچے کو جوا،قماربازی اور شرط لگانے کی طرف راغب کرنا بھی  جرم ہے جس کے لیے قید اور مالی جرمانہ رکھاگیاہے.[endnoteRef:40] ایسے شخص کو سزا کے طور پر6 ماہ تک کی قید یا50 پچاس ہزار تک کا جرمانہ یا پھر دونوں سزائیں دی جاسکتی ہیں ۔ [37:   The Punjab Destitute and Neglected Children (Amendment) Act 2017, Section: 36 A]  [38:   The Punjab Destitute and Neglected Children (Amendment) Act 2017, Section: 38]  [39:   The Punjab Destitute and Neglected Children (Amendment) Act 2017, Section: 38 ]  [40:   The Punjab Destitute and Neglected Children Act, 2004 Section:39] 

صوبہ سندھ میں لاوارث  بچوں کےحقوق سے متعلق قانون سازی
صوبہ سندھ نے لاوارث اور بے سہار ا بچوں کی  مشکلات اور  مسائل کو دیکھتے ہوئے  ان کےحقوق کےلیے  الگ قانون سازی کی ہے  ۔یہ اس  بات کی دلیل ہے کہ صوبہ سندھ میں  دیگر بچوں  کے ساتھ  لاوارث اور بے سہارا  بچوں کو بڑی اہمیت دی  گئی ہے  اور اس پر کام ہوا ہے ۔صوبہ سندھ میں حقوقِ اطفال سے متعلق چند اہم قوانین  درج ذیل ہیں جن سے لاوارث بچوں کوبھی تحفظ اور کفالت میسرہوسکتی ہے۔
The Sindh Children Act, 1955
The Sindh Child Protection Authority Act,2011
The Sindh Prohibition of Employment of Children Act,2017
The Sindh Home-Based Workers At,2018
لاوارث بچوں کے حقوق اور صوبہ بلوچستان میں کی جانے والی قانون سازی
صوبہ بلوچستان میں حقوق ِاطفال سے متعلق اہم  قوانین  جن سے لاوارث اور بے سہارا بچوں کوتحفظ اور حقوق  مل سکتے ہیں درج ذیل ہیں:
The Balochistan Compulsory Education Act, 2014
The Balochistan Protection and Promotion Breast and Child Nutrition Act, 2014
The Balochistan Child Protection Act, 2016
The Prohibition of Sheesha Smoking in Balochistan Act, 2016
حقوق اطفال  کے حوالے سے صوبائی سطح پر قانون سازی سے  یہ بات عیاں ہوتی ہے کہ آئین ِپاکستان  میں جوحقوق بچوں کو دئے گئے ہیں صوبائی حکومتوں نے ان پر قانون سازی اور عملی طور پر نافذ کرنے کی حتی الامکان کوشش کی ہے ،تاکہ بچوں کو صحت ،تعلیم ،تربیت ،ہنروحرفت خوراک فراہم ہو  اور  انہیں معاشرتی برائیوں سے تحفظ ملے ،اور یہ کوشش صرف قانون سازی تک محدود نہیں رہی بلکہ ان قوانین کو عملی جامہ پہنانے کے لیےصوبائی وضلعی سطح پر   ادارے ،محکمے اور کمیشن قائم کئے گئے ہیں تاکہ   بچوں کو پروقت حقوق دستیاب ہوں اور وہ محفوظ اور مامون ہوں ،صو بہ بلوچستان جو پاکستان کے دیگر صوبوں کی بنسبت ایک پسماندہ  اور دور افتاد صوبہ شمار ہوتا ہے وہاں پر بھی   صوبائی اسمبلی سے حقوق اطفال پر قوانین پاس ہوئے ہیں ،یہ قوانین بچوں کو معاشرے میں تحفظ فراہم کرتے ہیں ، جہاں تک بات ہے  لاوارث اور لقیط کے حقوق کی تو ان قوانین  سے ضمنا  ًانہیں تحفظ اور حقوق ملتے ہیں  مگر پھر بھی یہاں خال باقی رہتاہے کہ لاوارث بچوں کے حقوق کے حوالے  سے صوبوں میں  کوئی خاطر خواہ قانون سازی نہیں ہوئی  جس سے لاوارث بچے معاشرے میں ظلم اور زیادتی کا شکار ہوسکتے ہیں ۔
لاوارث بچو ں کے حقو ق اور صوبہ خیبرپختون خواہ میں کی جانے والی قانون سازی 
صوبہ خیبرپختون خواہ میں 2010 میں The Khyber Pakhtunkhawa Child Protection and Welfare Act,2010ایکٹ منظور ہوا،بچوں  کے حقوق کے حوالے سے  صوبہ خیبرپختون خواہ میں اگرچہ دیگر صوبوں کی بنسبت قانون   سازی کم اور دیر سے ہوئی ہے ،مگر وہ کیفیت اور جامعیت میں اعلیٰ اور بہتر ہے ،آئین پاکستان کے مطابق ان تمام حقوق کی فراہمی کو یقینی بنانے کےلیے  صوبہ خیبرپختون خواہ میں   قانون سازی کی گئی ہے  ،یہاں بھی قانون کے مطابق  ان حقوق کا تعلق  بچوں کے ساتھ علی الاطلاق ہے جو لاوارث بچوں کو بھی شامل ہوتا ہے  ،چوں کہ لاوارث اور نادار  بچے دیگر بچوں کی بنسبت زیادہ توجہ اور اہمیت کے حقدار ہوتے ہیں  اسی لیے اس بات کی اشد ضرورت تھی کہ خیبر پختون خواہ میں ہونے والی قانون سازی میں لاوارث بچوں کوخصوصی  اہمیت دی جاتی تاکہ وہ  اس پرخطر دور میں بہتر پرورش اور تربیت پاکر معاشرے  میں  اچھامقام حاصل کرتے ۔
گلگت بلتستان میں لاوارث بچوں کے حقوق
گلگت بلتستان میں بچوں کے حقوق کے حوالے سے Gilgit Baltistan Child Protection and Welfare Act 2013, Section کےنام سے قانون سازہ کی گئی ہے ، مذکورہ قوانین میں  لاوارث اور بے سہارا  بچوں کے حقوق کا خصوصی اہتمام کیا گیا ہے اور بالعموم بھی قوانین  سے لاوارث اور بے سہارا بچوں کو بہت فائدہ ہوگا،خاص طور پر بچوں کو معاشرتی برائیوں سے بچانے کا حکم، بچوں کو اسمگلنگ ،فحاشی،نشہ آور اشیاء ،جوا اور بھیک منگوانے  سے  گریز کرنے کا حکم گلگت بلتستان اسمبلی  سے پاس ہونے والے قوانین کا امتیاز ہے[endnoteRef:41] ، وقت گزرنے  کے ساتھ حالات میں تغیر اور تبدل آتا رہتا ہے ،معاشرتی بگاڑ کے اثرات ،آفات اورملکی حالات کے وجہ سے لاوارث بچوں  میں  اور ان کے مسائل میں اضافہ ہوتا جارہا ہے ،وقت گزرنے کے ساتھ قوانین کی تاثیر بھی کم ہوجاتی ہے ،اسی لئے بے سہارا اور لاوارث بچے اس بات کے حقدار ہیں کہ ان کے تحفظ  کے لیے   مزید قانون سازی کی ضرورت ہے ۔ [41:  Gilgit Baltistan Child Protection and Welfare Act 2013, Section: 52] 

لاوارث بچوں کے حقوق اور آزادکشمیر میں کی جانے والی قانون سازی 
آزاد کشمیر کی اپنی قانون ساز اسمبلی ہے جہاں بچوں کے حقوق کے حوالے سے 2016 میں ایک قانون پاس کیاگیا  جس کا مقصد ریاست جموں وکشمیر میں بسنے والے بچوں کےحقوق کی فراہمی کو یقینی بنانا ہے۔اس قانون کے مطابق بچے کی عمر اٹھارہ سال طے کی گئی ہے او ر اس قانون سے وہی لوگ مستفید ہوں گے جن  کی عمر اٹھارہ برس سے کم ہوگی ۔اس قانون پر عمل درآمد کروانے کےلئے ایک بااختیار ادارہ قائم کیاجائے گا جس کا مرکزی دفتر مظفرآباد میں ہوگا ،اگر ادارہ ضرورت سمجھے توعلاقائی سطح پر بھی اپنے ذیلی دفاتر قائم کرسکتا ہے ،بچوں کے حقوق کی فراہمی کے لیے مذکورہ ادارہ درج ذیل امور سرانجام دے سکتا ہے۔[endnoteRef:42]وفاق اورصوبوں کی طرح کشمیر میں بھی بچوں کے حقوق کےلیے موثر قانون سازی کی گئی ہے ،تاکہ بچوں کو حقوق کی فراہمی کویقینی بنایاجاسکے ،پھر ان قوانین پرعمل درآمد کروانے کے لیے  حکومت کی جانب سے کمیشن اور بااختیار ادارے قائم کیے گیے ہیں ،اور علاقائی سطح پر مراکزقائم کیے گیے ہیں  اور ان میں  متعلقہ عملہ اور آفیسرزبھی تعینات کئے گئے ہیں اس طرح کشمیر جیسے علاقے میں بچوں کے حقوق کے لیے کافی محنت اور جدوجہد کی گئی  ہے  اور ایک منظم اور شفاف سسٹم متعارف کروایا گیا ہے ،ان قوانین سے  علاقائی سطح پرعلی الاطلاق بچوں کو بہتر ماحول فراہم  ہوگااور معاشرتی برائیوں سے محفوظ رہیں گے۔[endnoteRef:43] [42:  Child Rights (Care and Protection) Act 2016, Section: 3(1), The Schedule: 2]  [43:  Child Rights (Care and Protection) Act, 2016, Section: 3(1), The Schedule: 8] 

خلاصہ:شریعت اسلامیہ کو دیگر وضعی قوانین اور بین الاقوامی معاہدات و مواثیق پرسبقت حاصل ہے ،آج سے پندرہ صدی قبل ہی اسلام تعلیمات میں  انسانی حقوق اوران حقوق میں لاوارث اور لقیط کے بنیادی حقوق اورمسائل کو تفصیل سے بیان کیاگیا ہے۔اسلام نےلاوارث بچےکوزندگی کے ہر مرحلے پرتحفظ فراہم کیاہے،اس کی پرورش،نشوونما،تربیت اوردیگرتمام حقوق کا خاص خیال رکھاہے ،چاہے وہ جنین کی صورت میں ہو،شیرخوار ہو، دودھ چھڑانے کی عمر میں ہویابالغ اور باشعورہو۔شریعت نے لاوارث کے تحفظ کو لازم قرار دیا  اور اسے بے سہارا چھوڑنے کو حرام ٹھہرایاہے۔لاوارث کے نسب کے ثبوت کے لیے  مختلف ذرائع  موجودہیں ،جیسےقیافہ (مشابہت  کے ذریعے )،دعویٰ کے ذریعے ،جدید طبی ذرائع (DNAوغیرہ) مقررہ شرائط کی پابندی کے ساتھ۔فقہاء نے لاوارث  کے  ثبوت ِنسب،دین،آزادی اورتعلیم وتربیت  سمیت ہرمعاملےمیں  ہمیشہ اس حکم کو منتخب کیا ہے جس میں لاوارث کا زیادہ فائدہ اور اس کے مستقبل کے لیے بہتر ہو،۔لاوارث کی نفسیاتی اور سماجی حالت کو بہتر بنانے کا موثر طریقہ یہ ہے کہ اسے دین سے اور اسلامی تعلیمات سے جوڑا جائے ۔لاوارث بچے کا کسی ایک کفیل اور سرپرست کی نگرانی میں پرورش پانا سماجی اداروں میں  رہنے کے مقابلے میں زیادہ بہتر اور فائدہ مند ہے۔اگر کسی لاوارث بچے کو کوئی  خاندان  متبنیٰ(لے پالک)بنائے  اور اس بات کی رعایت رکھی جائے کہ اسے  وراثت یامحرمیت کے احکام  برقرار ہوں  تو اس میں کوئی حرج نہیں ہے۔ملکی قوانین میں بچوں کو جو حقوق دئے گئے  ہیں ان کے ضمن میں لاوارث اور بے سہارا بچوں کو بھی کسی حد تک  تحفظ اور سہولیات  فراہم ہوتی ہیں۔ جو قابل تعریف اور لائق تحسین ہے ،لیکن حالات اور  لاوارث بچوں کو درپیش مسائل کو مدنظر رکھتے ہوئے اس بات کی ضرورت ہے کہ لاوارث بچوں کے لیے قانون سازی کی جائے ۔

